
С.Сейфуллиннің 120 жылдығына арналған «Сейфуллин оқулары-10: Мемлекеттің индустриалды-
инновациялық саясатын құрудағы бәсекеге қабілетті кадрларды дайындау келешегі мен ғылымның
рөлі» атты халықаралық ғылыми-теориялық конференциясының материалдары//Материалы
международной научно-теоретической конференции «Сейфуллинские чтения-10: «Новые
перспективы подготовки конкурентоспособных кадров и роль науки в формировании
индустриально-инновационной политики страны», посвященной 120-летию со дня рождения С.
Сейфуллина. – 2014. – Т.1., ч.1. – Б.110-112

«АСТАНА-МИАКРО» АСЫЛ ТҰҚЫМДЫ ҚОЯН ШАРУАШЫЛЫҒЫ
ЖАҒДАЙЫНДА ІРІ АҚ ҚОЯН ЖӘНЕ ШИНШИЛЛА ТҰҚЫМДАРЫН

АЗЫҚТАНДЫРУДЫҢ ЕРЕКШЕЛІГІ

Халық қажеттілігі үшін мал шаруашылығының бір саласы ретінде
өндірістік негізде қоян шаруашылығын кең көлемде қолға алу қазіргі уақытта
көп көңіл бөлуді қажет етіп отыр. Қоян шаруашылығының маңызын арттыру
осы сала мамандарының алдында тұрған зор міндет. Осы міндеттерді
орындау үшін асыл тұқымды шаруашылықтарды дамыту, экономикалық
негізде оларды ірілендіру, мамандандыру және ғылыми жетістіктерді кеңінен
пайдалану қажет.

Соңғы кездері көптеген елдерде «МИАКРО» технологиясы бойынша
асыл тұқымды қояндардың түрлері өсірілуде. Бұл технологияның негізгі
артықшылығы жануарлар жиі ауыратын аурулар түріне төтеп беретін табиғи
иммунитетті қалыптастыруға жағдай жасау. Ал иммуниттеті қалыптастыру
тікелей азықтандыру жағдайына байланысты.

Қояндардың асқазан жолдарының құрылысы ерекше. Оларды жақсы
азықтандыру, дұрыс күтіп-бағу, яғни тіршілік етуіне барлық қажетті
жағдайларды жасау автоматтандырылған шағын фермаларды пайдалану
негізінде іске асырылады.

Жоғарыда атап айтқандай қояндардың асқазан жолдарының
ерекшеліктерін ескере келе олар тәуілік бойы үздіксіз азықтандырылу қажет.
Азықтандырудың бұл тәсілі асқазан жолдарының қажетті іс-әрекет
коэффициентін арттыруға және ішкі секреция бездерінің жұмысын реттеуге
айтарлықтай мол себебін тигізеді.

Қоян шаруашылығында азықтандырудың жалпы екі типі бар: құрғақ
және аралас. Құрғақ типті азықтандыруда қояндараға түйіршіктелген немесе
ұнтақ күйінде құрамажем және шөп беріледі. Ал, аралас типті азықтандыруда
қояндардың рационына түйіршіктелген немесе ұнтақ құрамажем, шөп,
бұтақты азық, сонымен қатар жасыл және шырынды азықтар кіреді.

«Астана-МИАКРО» асыл тұқымды қоян шаруашылығында
азықтандырудың бірінші типі қолданылады. Құрғақ типті азықтандыруды
қолдана отырып, қояндарға түйіршіктелген күйінде құрамы қажетті
заттармен толықтырылған құрамажем және оған қосымша шөп беріледі.
Осыған орай оларды үнемі суарып отыру қажет. Суару қыстың аязды
күндерінде де жүргізіледі. Сол себепті су тұратын ыдыстарда арнайы



жылытқыш құралдары орнатылған. Сонымен қатар ағзаға түскен азық толық,
әрі жақсы қорытылып, құрамындағы қоректік заттарды тиімді пайдалану
үшін пробиотиктерді пайдаланады. Олар потогенді және шартты-потогенді
микрофлораға антагонистік белсенділік көрсететін вегетативтік немесе
споралық түрде нақты айқындалған бактериялар биомассасынан тұрады.

Пробиотиктер жануарлар ағзасы мен адам ағзасына қолайлы әрекет
жасайды. Профилактика және ішек-қарын ауруларын алдын алу және азықты
ауыстыру кезінде эконамикалық шығынды төмендету, жануарларды
тасымалдау, ұзақ уақыт антибиотик және вакциналық емдеу курстарын
жүргізгеннен кейін ағзаны қалпына келтіру сияқты маңызды жағдайларды
алдын алады.

Пробиотиктерді құрғақ және сұйық күйінде шығарады. Құрғақ түрі
өндірісте кеңінен қолданысқа ие. Оларды құрамажемге, құнарлы азық,
премикстерге, сүт алмастырушы немесе басқа да құрғақ және сұйық
азықтарға және суға қосып беруге болады. Пробиотикті мал
шаруашылығында тиімді пайдалану жоғары экономикалық нәтиже береді.

Қазіргі уақытта елімізде көп шаруашылықтар антибиотиктерди
пайдалануды толықтай шектеп, азықпен бірге пробиотиктерді қолдануда.
Мұндай шаруашылықтардың өндірген өнімдерінің құрамында
антибиотиктердің қалдық мөлшерлері кездеспейді. Сол себепті өнім қауіпсіз
және халық үшін пайдалы тағам ретінде үлкен сұранысқа ие болып, жоғары
бағамен сатылады.

Осыған орай «Астана-МИАКРО» асыл тұқымды шаруашылығында
қояндарды тиімді азықтандыру негізінде олардың ет өнімділігін арттырып,
экологиялық таза өнім алу мақсатында құрамы сүт-қышқылды
бактериялардан тұратын шетелдік пробиотикті пайдаланып, тәжірибелік-
зерттеу жұмыстарын жүргізу жоспарланды. Зерттеу жұмыс жоспарына
сәйкес жалпы мал шаруашылығында пайдаланылатын пробиотиктерге
аналитикалық талдаулар жүргізілді. Талдау нәтижелерін қорыта келе
шетелдік «Рескью Кит» пробиотигін қоян шаруашылығында тиімді
қолданудың технологиялық негізін жасау мақсаты алға қойылды.

Бұрын сонды бұл пробиотик қоян шаруашылығында өндіріске
енгізілмеген. Сондықтан да препараттын жануардың ағзасына, өнімділік
сапасына әсер етуі және  1 кг құрамажемге қажетті тиімді мөлшерін анықтау
қоян шаруашылығы үшін маңызы зор жаңа ақпарат пен тәжірибелік нәтиже
алуға мүмкіндік тудырды. Онымен қоса, зерттеу жұмыстарының негізгі
бағыты қояндарды күтіп-бағу технологиясын солтүстік аймақтың
ерекшелігіне қарай дамыту болып табылады.

Тәжірибелік зерттеу жұмыстарын жүргізу барысында қояндарға
берілетін азықтардың қоректілік көрсеткіштері анықталып жасы, жынысы
және шығу тегіне орай тәжірибелік топпен бақылау топтары құрылды.
Тәжірибелік топтағы енесінен айырған 70 күндік жас көжектер 120 күндік
жасқа жеткенше пробиотик қосылған құрамажеммен азықтандырылды.

Жас көжектердің өсу жылдамдығын анықтау үшін әрбір жас көжектер
70 күннен бастап 120 күн аралығында он күн сайын өлшеніп отырды.
Тәжірибенің бас кезінде бақылау тобындағы жас көжектердің тірілей орташа



салмағы 2,30 кг болса, тәжірибе аяғында 3,70 кг құрады. Орташа тәуіліктік
салмақ қосуы 28 г. Ал тәжірибелік топтың тірілей орташа салмағы 3,90 кг
құрап, тәуіліктік салмақ қосуы 32 г құрады.

Тәжірибе қояр алдында барлық қояндар клиникалық тексеруден
өткізіліп, тәжірибенің соңына дейін олардың клиникалық жағдайлары
бақыланып отырды. Жалпыға ортақ әдістер арқылы қояндардың абсолюттік
және салыстырмалы тірілей салмағының өсу  жылдамдығы анықталды.
Тәжірибелік топтағы барлық қояндардың ет өнімділігі олардың сойыс
салмақтарының нәтижесі бойынша бағаланды.

Сонымен қатар қояндар етінің сапасын бағалау үшін ветеринарлы-
санитарлық және биохимиялық сараптама жүргізілді.

Органолептикалық көрсеткіштері бойынша зерттеу барысында еттің
сыртқы түрі мен түсі, кескендегі бұлшықеттің жағдайы, консистенциясы,
сорпаның иісі мен мөлдірлігі анықталды. Зерттеу жүргізу негізінде қоян
етінен барлық көрсеткіштер бойынша стандартқа сәйкес нәтиже алынды.

Еттің pH көрсеткіші оның сапасын анықтайтын маңызды көрсеткіш
болып табылады. Осыған орай зертханада қоян етінің қышқылдық ортасы
анықталып, ол pH-6,31 құрады.

Зерттеу жұмысының жоспарына сәйкес алдағы уақытта гистологиялық
және морфологиялық зерттеулер жүргізіліп, пробиотиктің жануарлар
ағзасына тигізетін әсері анықталады.

Өкінішке орай, осы уақытқа дейін Қазақстан нарығында мал
шаруашылығына арналған отандық пробиотиктердің түрлері сатылмайды.
Алайда ауыл шаруашылығы саласындағы бұл қызмет бағыты кәсіпкерлік пен
биологиялық ғылымдардың қызығушылығын арттыруда. Солардың бірі
Алматы облысында орналасқан «Антиген» ғылыми өндірістік кәсіпорын
ЖШС пробиотиктер зертханасы.

Халықтың қажеттілігі үшін қоян шаруашылығын кең көлемде қолға
алып, елімізде асыл тұқымды қоян шаруашылығының маңызын арттыру
қажет. Болашақта жаңа инновациялық технологияларды, осы саладағы
ғылыми жетістіктерді пайдаланып, оларды одан әрі жетілдіріп, жаңа
тәжірибелік нәтижелер беретін ғылыми-зерттеу жұмыстары жүргізілмек.

